
CÉN FÁTH A BHFUIL SÉ TÁBHACHTACH?
Tá an t-oideachas ríthábhachtach don dul chun cinn dearfach. Is iad daoine óga an todhchaí, agus
ní mór dár mbeartais é sin a léiriú trína dtábhacht don tsochaí a aithint agus a gceart chun
foghlama a chosaint. D'fhéadfadh eispéireas dearfach oideachais, gan teorainneacha airgeadais,
institiúideacha ná tíreolaíocha ar dheiseanna, a bheith ríthábhachtach chun na bacainní a bheidh
roimh dhaoine óga níos déanaí ina saol a bhaint.

Tá sé tábhachtach a thabhairt faoi deara nach struchtúr foirmiúil amháin é an t-oideachas. Is
féidir leis a bheith ar go leor bealaí, in áit ar bith a mheasann duine óg a bheith ina 'spás
sábháilte'. Tá na ceachtanna a fhoghlaimítear i gcórais oideachais neamhfhoirmiúla
ríthábhachtach d'fhorbairt phearsanta agus shóisialta, chomh maith leis na scileanna luachmhara
saoil a fhoghlaimítear ón taithí saoil.

NA SAINCHEISTEANNA

Níl an t-oideachas foirmiúil oiriúnach don saol nua-aimseartha faoi láthair

Tá an curaclam as dáta. Caithfidh an t-oideachas foirmiúil forbairt i gcónaí chun freastal ar
fhorbairt daoine óga i ndomhan atá ag athrú de shíor. Ar fud na dtíortha atá sa bhfóram seo,
fuarthas amach go bhfuil an córas oideachais foirmiúil róshriantach chun freastal ar riachtanais
shóisialta daoine óga sa lá atá inniu ann.

Níor cheart ualach airgeadais a bheith ag gabháil leis an oideachas

De réir mar a mhéadaíonn géarchéim an chostais mhaireachtála costas earraí laethúla, tá costas
na n-éide scoile, go háirithe i meánscoileanna, méadaithe freisin. Cé go bhfuil scéimeanna ann
chun an t-ualach a mhaolú, amhail Béilí Scoile Saor in Aisce agus Deontais Éide Scoile, ní
fhaigheann gach duine a dteastaíonn cabhair airgeadais uaidh í, mar go bhfuil na scéimeanna
bunaithe ar thástáil acmhainne.

Tá inrochtaineacht riachtanach don chothromas

� Is féidir le riachtanais bhreise daoine óga a bhfuil riochtaí leighis nó Riachtanais Speisialta
Oideachais acu cur isteach ar a gcumas freastal ar scoil, páirt a ghlacadh san oideachas agus
tairbhe a bhaint as.

� Is féidir le bacainní fisiciúla, amhail easpa iompair phoiblí, teicneolaíocht agus nasc idirlín
neamhiontaofa, agus campais nach bhfuil inrochtana, rath san oideachas a chosc.

� Mothaíonn go leor daoine óga brú chun ardghnóthachtáil a bhaint amach i suíomhanna
foirmiúla oideachais. Bíonn tionchar diúltach aige sin ar a meabhairshláinte, agus níl an
tacaíocht leordhóthanach ar fáil chun a bhfolláine a chosaint.

CAD A DÚIRT DAOINE ÓGA?
“Ní chiallaíonn sé nach bhfuil brionglóidí daoine tábhachtach díreach toisc
go bhfuil siad éagsúil.”

“Ní hé an t-oideachas foirmiúil an bealach do gach duine.”

“Fágtar sinn gan ullmhúchán don saol i ndiaidh an oideachais.”

“Nuair a théann leanaí ar scoil agus ocras orthu, ní féidir leo díriú ar a gcuid
oibre.”

“Tá inrochtaineacht ríthábhachtach.”

“Cuir daoine óga san áireamh i gcomhlachtaí cinnteoireachta na
scoileanna.”

CAD BA MHAITH LINN GO NDÉANFADH
CINNTEOIRÍ

Ní mór do chinnteoirí éirí as eagla a chur ar dhaoine óga trína chur ina luí orthu gurb é an
t-oideachas foirmiúil an t-aon bhealach amháin chuig todhchaí rathúil. Ní hí an t-eolas an t-aon
rud a fhaightear san oideachas; ní mór béim a chur ar scileanna saoil agus oibre a fhorbairt a
ullmhaíonn duine óg dá thodhchaí.

Is féidir le bealaí neamhfhoirmiúla, amhail obair óige agus tionscadail shóisialta, cabhrú le daoine
óga na scileanna riachtanacha a fhorbairt chun dul isteach i saol na hoibre nó an tacaíocht a
oireann dóibh a aimsiú. Táimid ag iarraidh ar chinnteoirí rath bealaí éagsúla saoil a aithint,
tuilleadh deiseanna a chur ar fáil agus na deiseanna atá ann cheana a chur chun cinn.

Is iomaí cineál inrochtaineachta atá ann, lena n-áirítear:

� Is féidir le rampaí, ardaitheoirí, leithris inrochtana agus doirse níos leithne cabhrú le daoine
faoi mhíchumas fisiciúil rochtain a fháil ar an oideachas gan srian a chur ar áiseanna
soghluaisteachta.

� Cabhróidh iompar agus tacaíocht dhigiteach atá ar fáil le daoine ó cheantair thuaithe.

� Cabhróidh spásanna sábháilte agus pleananna tacaíochta saincheaptha le daltaí a bhfuil
riachtanais speisialta oideachais acu.

PLEAN GNÍOMHAÍOCHTA

Is féidir le céimeanna beaga difear mór a dhéanamh

Tacaíocht airgeadais spriocdhírithe

Rachadh tacaíocht airgeadais spriocdhírithe chun tairbhe gach dalta, go háirithe i gceantair
thuaithe nó i gceantair faoi mhíbhuntáiste socheacnamaíoch. Molaimid scéimeanna a fhorbairt
chun soláthairtí ealaíne, trealamh agus comhábhair don Eacnamaíocht Bhaile, agus trealamh
spóirt a chur ar fáil chun an t-ualach airgeadais ar theaghlaigh a laghdú.

Foghlaim ó scéimeanna atá ann cheana agus iad a fhorbairt

Scéim eile ar mhaith linn í a leathnú ar fud na dtíortha, agus a bhfuil ag éirí go maith léi i
gceantair áirithe cheana féin, ná Béilí Scoile Saor in Aisce do gach dalta, agus soláthar béilí le linn
laethanta saoire scoile freisin.

Guthanna daoine óga a neartú

Is institiúid é an t-oideachas foirmiúil atá dírithe go príomha ar leanaí agus ar dhaoine óga. Dá
bhrí sin, creidimid gur gá guthanna daoine óga a bheith i gcroílár na gcinntí tábhachtacha.
Creidimid gur cheart a cheangal ar gach scoil, agus í a spreagadh, daltaí a thabhairt isteach ina
comhlachtaí cinnteoireachta, an smaointeoireacht neamhspleách a chothú agus na scileanna a
bhaineann léi a fhorbairt.


